
Alþingi ályktar að leggja fyrir ríkisstjórnina, að hún láti kanna hið fyrsta
möguleika á því að koma upp og reka fullkomna kavíarverksmiðju á Norðausturlandi
til að vinna grásleppuhrogn,

Staðarval fari eftir hagkvæmni og atvinnuþörf.

Greinargerð.

íslendingar flytja út mikið magn af grásleppuhrognum óunnum. Vitað er, að
þjóðir þær, er þessa vöru okkar kaupa, hafa af því drjúgar tekjur að breyta þessu
hráefni i neyzluvöru, kavíar, og framleiðsla okkar á hráefninu ráði mestu um
markaðsverð. Það virðist því ekki vansalaust, að ekkert skipulagt stórátak hefur verið
gert til að taka þessa neyzluvöruframleiðslu í innlendar hendur, þjóðinni til aukinna
lítflutningstekna og til atvinnueflingar þar, sem stundum er lítil vetrarvinna, eins
og í sumum sjávarplássum norðanlands.

Fyrir öllu Norðausturlandi, allt frá Ólafsfirði og til Langaness, er nær árviss
mikil grásleppuveiði á hverju vori og verulegt magn grásleppuhrogna flutt út. Virðist
einsætt, að kannað sé til fullnustu, hvort ekki megi hafa af þessari framleiðslu hag-
kvæman lagmetisiðnað. Vel má vera, að könnun leiddi í ljós, að hagkvæmara væri að
hafa verksmiðjur fleiri og víðar heldur en eina stóra, og ber að sjálfsögðu að taka
mið af þvi. En mestu máli skiptir, að við séum ekki að moka frá okkur hráefni,
sem þjóðin gæti haft miklu meira upp úr að fullvinna heima i eigin landi, og tryggj-
um með því einnig öryggi atvinnulífsins í þeim byggðarlögum, þar sem þessa hrá-
efnis er mest aflað.


